
Հ Ի Մ Ն Ա Վ Ո Ր Ո Ւ Մ

«ՀԱՆՐԱՅԻՆ ԾԱՌԱՅՈՒԹՅՈՒՆՆԵՐԸ ԿԱՐԳԱՎՈՐՈՂ ՄԱՐՄՆԻ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՕՐԵՆՔՈՒՄ ՓՈՓՈԽՈՒԹՅՈՒՆՆԵՐ ԵՎ ԼՐԱՑՈՒՄՆԵՐ ԿԱՏԱՐԵԼՈՒ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՕՐԵՆՔԻ ՆԱԽԱԳԾԻ
ՎԵՐԱԲԵՐՅԱԼ
1. Ներկա իրավիճակը, առկա խնդիրները
Ներկայումս առաջացել է «Հանրային ծառայությունները կարգավորող մարմնի մասին» Հայաստանի Հանրապետության օրենքը (այսուհետ՝ օրենք) ՀՀ Սահմանադրությանը համապատասխանեցնելու անհրաժեշտություն, որով կապահովվի ինքնավար մարմիններին վերաբերող բարեփոխումների իրականացումը փոփոխված Սահմանադրության համատեքստում: Բացի այդ, անհրաժեշտ է օրենքով նախատեսված կարգավորման հիմնական սկզբունքները համապատասխանեցնել ԵԱՏՄ-ի մասին պայմանագրի 20-րդ հավելվածով սահմանված՝ բնական մենաշնորհի սուբյեկտների գործունեության կարգավորման ընդհանուր սկզբունքներին և ծրագրի  պահանջներին: Միաժամանակ, առկա է անհրաժեշտություն ապահովել ծրագրով նախատեսված  որոշ  այլ դրույթների իրացումը: 

Բացի այդ, օրենքն ընդունվել է դեռևս 2003 թվականին և դրա գործողության ընթացքում ի հայտ են եկել որոշ կիրառական բացեր, որոնք շտկելու համար նախագծով առաջարկվում է այն լրացնել որոշ նոր դրույթներով, ինչպես նաև հստակեցնել են մի շարք դրույթներ: 

2. Առաջարկվող լուծումները
«Հանրային ծառայությունները կարգավորող մարմնի մասին» Հայաստանի Հանրապետության օրենքում փոփոխություններ և լրացումներ կատարելու մասին» Հայաստանի Հանրապետության օրենքի նախագիծը (այսուհետ՝ նախագիծ) մշակումը պայմանավորված է «Հանրային ծառայությունները կարգավորող մարմնի մասին» Հայաստանի Հանրապետության օրենքը Հայաստանի Հանրապետության նոր Սահմանադրությանը համապատասխանեցնելու անհրաժեշտությունից, ինչպես նաև բխում է Ասիական զարգացման բանկի կողմից մշակված «Կարգավորման անկախության բարձրացում» հաշվետվության հիման վրա ՀՀ կառավարության 2016թ. սեպտեմբերի 16-ի №38 արձանագրային որոշմամբ հաստատված՝ ՀՀ հանրային ծառայություն​ների ոլորտում կարգավորման անկախության բարձրացման նպատակով իրավական գործողությունների ծրագրից (այսուհետ՝ ծրագիր):  

Մասնավորապես.
1) Սահմանադրական փոփոխություններից բխող անհրաժեշտ կարգավորումը կապված է ՀՀ Սահմանադրության 122-րդ հոդվածով սահմանված կարգավորման հետ, որով սահմանվում է ինքնավար մարմինների, այդ թվում՝ նաև ՀՀ հանրային ծառայությունները կարգավորող հանձնաժողովի (այսուհետ՝ հանձնաժողով) անդամների նշանակման նոր կարգ՝ ՀՀ Ազգային ժողովի կողմից պատգամավորների ընդհանուր թվի ձայների մեծամասնությամբ ընտրության միջոցով: Ուստի նախագծով առաջարկվող փոփոխությամբ գործող կարգավորումը համապատասխանեցվել է ՀՀ Սահմանադրությանը՝ միաժամանակ ամրագրելով սահմանադրական նորմի իրացման մեխանիզմներ: 

Ծրագրի հիման վրա սահմանվել են հանձնաժողովի նոր անդամների կրթությանը և աշխատանքային փորձին վերաբերող լրացուցիչ չափանիշներ: Հանվել է  հանձնաժողովի անդամի՝ աշխատանքից ազատվելուց հետո երեք տարի կարգավորվող ոլորտում չաշխատելու սահմանափակումը: Սահմանվել է մեկ տարի, ընդ որում՝ միայն ստորաբաժանումների համակարգման գործառույթներով օժտված կամ ստորաբաժանման ղեկավարի պաշտոնի համար: «Հանրային ծառայության մասին» ՀՀ օրենքի 4-րդ հոդվածի 12-րդ մասի հիման վրա սահմանվել է նաև, որ հանձնաժողովի անդամը չպետք է ունենա այլ երկրի քաղաքացիություն և պետք է տիրապետի հայերենին: Բացի այդ, ծրագրին համապատասխան սահմանափակվել է հանձնաժողովի անդամի՝ ավելի քան երկու անգամ անընդմեջ պաշտոնում նշանակվելու իրավունքը:
2) Նախագծով լրացվել են հանձնաժողովի անդամի նշանակմանը խոչընդոտող, ինչպես նաև նրա լիազորությունների դադարեցման հիմքերը, այդ թվում՝  հանձնաժողովի անդամի պաշտոնից հրաժարական տալու կարգը, որը համապատասխանեցվել է «Ազգային ժողովի կանոնակարգ» ՀՀ սահմանադրական օրենքին:
3) Ծրագրի հիման վրա լրամշակվել են հանրային ծառայությունների ոլորտում կարգավորման հիմնական սկզբունքները: Դրանք համապատասխանեցվել են   ԵԱՏՄ-ի մասին պայմանագրի 20-րդ հավելվածի 3-րդ կետով սահմանված՝ բնական մենաշնորհի սուբյեկտների գործունեության կարգավորման ընդհանուր սկզբունքներին և ծրագրին: 

4) Ծրագրով նախատեսված պահանջի կատարումն ապահովելու համար սահմանվել է ֆինանսավորում սպառողների շահերը պաշտպանող հասարակական կազմակերպությունների համար, ըստ որի հանձնաժողովը կարգավորման վճարներից գոյացած իր տարեկան բյուջեի 1%-ը պետք է ուղղի հատուկ ֆոնդի՝ ոլորտում նրանց մասնակցությունը խթանելու համար: 

5) Լրամշակվել են հանձնաժողովի նախագահի իրավասությունները, ինչպես նաև   նախատեսվել են հանձնաժողովի անունից պաշտոնական փաստաթղթեր ստորագրելու, հանձնաժողովի որոշումների և այլ փաստաթղթեր նշագրելու՝ հանձնաժողովի անդամի իրավունքների վերաբերյալ դրույթներ:

6) Մանրամասնվել են հանձնաժողովի աշխատակազմին վերաբերող դրույթները, այն է՝ ընդհանրական կերպով ամրագրվել են աշխատակազմի և նրա կազմում ներառող կառուցվածքային ստորաբաժանումների իրավասությունները:

7) Նախագծով ամրագրվել են նաև հանձնաժողովի արտահերթ նիստ անցկացնելու իրավական հիմքերը, ինչպես նաև հանձնաժողովի նիստում քննարկման ոչ ենթակա հարցեր քննարկելու կարգը: 

8) Նախագծի առանձին հոդվածով սահմանվել են նաև հանձնաժողովի կողմից իրականացվող վարչական իրավախախտումների վարույթին վերաբերող տեխնիկական բնույթի որոշ առանձնահատկություններ, որոնք բխում են Վարչական իրավախախտումների վերաբերյալ ՀՀ օրենսգրքի նախագծի հիմքում դրված մոտեցումներից: Այդ առնչությամբ կազմակերպվել են նաև մի շարք քննարկումներ իրավասու մարմինների մասնակցությամբ:  

9) Նախագծով կատարվել են որոշ այլ հստակեցումներ ևս:     
Նախագծի ընդունման նպատակը հանձնաժողովի համար գործառնական անկախության ավելի լայն հնարավորությունների ստեղծումը, հանձնաժողովի մանդատն իրագործելու կարողությունների բարելավումն է, ինչն էլ բխում է հանրային կարգավորման շահերից: 

3. Նախագծի մշակման գործընթացում ներգրավված ինստիտուտները և անձինք
Նախագծի մշակման աշխատանքներն իրականացվել են «Հայաստանի  Հանրապետության  հանրային  ծառայությունների  ոլորտում կարգավորման անկախության բարձրացման նպատակով իրավական գործողությունների» ծրագրի 7-րդ կետով նախատեսված միջոցառումների իրականացման նպատակով ստեղծված միջգերատեսչական աշխատանքային խմբի և Հայաստանի Հանրապետության hանրային ծառայությունները կարգավորող հանձնաժողովի աշխատակազմի կողմից:

4. Ակնկալվող արդյունքը
«Հանրային ծառայությունները կարգավորող մարմնի մասին» Հայաստանի Հանրապետության օրենքում փոփոխություններ և լրացումներ կատարելու մասին» Հայաստանի Հանրապետության օրենքի նախագծի ընդունումը կնպաստի հանրային ծառայությունների ոլորտում կարգավորման արդյունավետության բարձրացմանը:
Տ Ե Ղ Ե Կ Ա Ն Ք

